
"Get your kicks on Route 66"

Elleve lærdøler er klare for 17 dagars motorsykkeltur frå Chicago til Los Angeles. Meir enn 4000 kilometer gjennom hjarta av USA langs legendariske Route 66 ventar mc-gjengen.
The Mother Road - alle vegars mor - Route 66 osar av historie. Frå aust til vest går "highwayen" frå Chicago vidare gjennom Illinois, Missouri, Kansas, Oklahoma, Texas, New Mexico og Arizona, og endar opp i Los Angeles. 
4000 kilometer gjennom ni statar og tre tidssoner, ei eventyrleg ferd ventar dei godt vaksne karane som verkeleg får oppleve gutedraumen.
Ein av dei, Jan Ivar Skilbrei har lenge hatt ein draum om å køyre Route66 på motorsykkel.
 -Fyrste gong dette vart snakka om var i samband med eit motorsykkelstemn me var på  i Sverige for om lag 10 år sidan. Den gongen vart det lagt på is, men for 2 1/2 år sidan dukka ideen opp att. Då starta for alvor planlegginga av denne turen, seier Skilbrei. Alle gledar dei seg til å køyre sykkel langs nostalgiske Route66, i si tide den alle fyrste motorvegen gjennom USA.
 Levande museum
17 dagar er sett av til turen, der dei mellom anna køyrer gjennom Grand Canyon, kryssar økenen, bur på Kelling Ranch, og stoggar eit par dagar i Las Vegas. -Her må jo prøve oss med litt "gambling", skulle berre mangla når me fyrst er i "spelebula" Vegas, seier Asle Figenschau. 
-Å køyre Route66 vil opplevast som å køyre gjennom eit levande museum, der naturen skiftar like brått som kulturen. Me lovar Dykk eit minne for livet, skriv reiseoperatøren.
I alt skal 25 personar vere med til USA, elleve av dei er med i reisefylgje frå Lærdal. Turen har dei bestillt gjennom eit norsk firma www.route66usa.info, som stiller med guidar og elles har spikra heile opplegget. 
 Onsdag reiser dei frå Lærdal, at dette er noko dei verkeleg ser fram til er vel unødvendig å nemne.
-Dette har eg gledd oss til i meir enn 2 år, så eg byrjar å føle litt spenning no ja, seier årdøl (og halvt lærdøl) Olav Hunderi.
 Tekst og foto: Steinar Kvigne

